
AKTI I THEMELIMIT 
I

QENDRËS “TRASHËGIMIA PËR TË GJITHË - GARDA”
Neni 1

Emri

1.1
Emri i Qendrës eshte " TRASHËGIMIA PËR TË GJITHË - GARDA ".

Neni 2

Themelimi
Themeluesit e Qendrës janë:

· Qendra Shqiptare e Trashëgimisë e njohur edhe si AHC, organizatë jo-fitimprurëse, e themeluar sipas ligjeve të Shqipërisë, e regjistruar me Vendim të Gjykatës së Rrethit Gjyqësor Tiranë nr.602 date 15.04.2010, me NIPT L01719451M, me seli në Tiranë rr. Elbasanit P.45 nr.1/19, e përfaqësuar nga z. _______________, drejtor ekzekutiv, (AHC);
dhe

· Bashkia Tiranë, me adresë Sheshi “Skënderbej”, Tiranë, përfaqësuar nga z. Erion Veliaj, tnë cilësinë e Kryetarit të Bashkisë (Bashkia).

Neni 3

Baza ligjore dhe statusi

3.1 
Qendra fiton statusin e personit juridik në momentin e regjistrimit në Gjykatë.

3.2 
Veprimtaria e Qendrës zhvillohet në perputhje me legjislacionin Shqiptar në përgjithesi, me dispozitat e Kodit Civil të Republikës së Shqipërisë, i ndryshuar, ligjit nr. 8788, datë 07.05.2001 "Për organizatat jofitimprurëse" të ndryshuar dhe ligjit nr. 80, datë 24.06.2021 "Për regjistrimin e organizatave jofitimprurëse".

Neni 4

Selia

4.1 Selia e Qendrës është në adresen: Rr. ______________________ nr. _____, Tiranë, Shqipëri.

Neni 5

Objekti i veprimtarisë
5.1
"TRASHËGIMIA PËR TË GJITHË - GARDA" është organizatë jo fitimprurëse.

5.2
Qendra do të veprojë në fushën e destinacionit kulturor muzeal dhe specifikisht ka për qëllim ngritjen e një qendre muzeale të edukimit për kulturë, dijebërje dhe traditë, në të cilën themeluesit synojnë të realizojnë në Tiranë modelin e parë të një qendre muzeore me disa destinacione kulturore ku ruhen, mbrohen dhe ekspozohen për publikun koleksione fondesh muzeore të subjekteve private. 
5.3
Qendra krijohet me qëllim që, përmes funksionalizimit të godinës së ish “Komanda e Gardës së Republikës”, të ngrejë e një qendër muzeale kulturore të dedikuar, të vetë-qëndrueshme, për ruajtjen dhe mbrojtjen në kushte dhe hapsira të përshtatëshme të fondeve privatë të pasurive kulturore të luajtshme të vëna në dispozicion nga pronarët e ligjshëm sipas marrëveshjeve të vecanta; aksesin e publikut për fondet e pasurive kulturore të autorizuara nga pronarët dhe sipas kushteve të miratuara; kurse restaurimi për pasuri të luajtshme dhe të paluajtshme të TK; promovimin e vlerave të traditës dhe vlerave kulturore unike; nxitjen dhe kryerjen e aktiviteteve artistike, kulturore dhe edukative në qytetin e Tiranës dhe krijimin e mjediseve të përshtatshme për zhvillimin e disiplinave në fushën e restaurimit, Trashëgimisë Kulturore dhe akademike, edukimit dhe shkencave humane, duke përfshirë ngritjen e qendrës së edukimit “Miqtë e Trashëgimisë Kulturore”, duke siguruar mjetet e nevojshme financiare dhe stafin e specializuar, me qëllim ruajtjen dhe zhvillimin e saj. 
5.4
Termat e përdorura në këtë Akt Themelimi, kanë të njëjtin kuptimin sipas përcaktimeve në Marrëveshjen e Bashkëpunimit, të lidhur mes themeluesve me qëllim përcaktimin e kushteve të bashkëpunimit për ngritjen dhe administrimin e Qendrës.

Neni 6

Përbërësit e pasurisë

6.1 Burimet financiare të Qendrës do të përbëhen nga fondet e siguruara nga themeluesit e saj sipas Marrëveshjes së Bashkëpunimit, fondet, grantet dhe/ose donacionet e ofruara nga subjektet shtetërore, private dhe/ose publike, vendase ose të huaja, të ardhurat nga administrimi i Pasurisë Kulturore dhe nga aktiviteti i ekonomik, si dhe çdo burim tjetër të ardhurash të lejuara nga ligji. Për realizimin e qëllimit dhe objektit të veprimtarisë së saj, Qendra ka të drejtë të ushtrojë veprimtari ekonomike sipas përcaktimeve të legjislacionit në fuqi për organizatat jofitimprurëse dhe jo me qëllim fitimi.

6.2 Qendra krijon dhe administron buxhetin e saj, të cilin e miraton dhe e administron Bordi në përputhje me këtë Statut. Të ardhurat në buxhetin e Qendrës krijohen nga:
a) Vlera e buxhetit të miratuar nga Bordi i Drejtorëve të AHC në dispozicion për projektin e QM është deri në USD 2.000.000 (dy milionë dollarë amerikanë) (pa TVSH), i cili do të administrohet sipas përcaktimeve të vetë AHC; 
b) Të ardhura të tjera në formën e dhurimeve, granteve, etj., të përfituara nga themeluesit e saj apo donatorë të tjerë vendas dhe të huaj; 

c) Të ardhurat nga fondet muzeore, si dhe nga administrimi i QM, përfshirë por pa u kufizuar në të ardhurat nga biletat, tarifat e dhënies në përdorim dhe nga veprimtaria ekonomike e Qendrës; 

d) Fonde të përfituara nga buxheti i shtetit, institucione shtetërore, persona juridikë privatë dhe/ose individë, vendas dhe/ose të huaj, për zhvillimin dhe zbatimin e projekteve të lidhura me veprimtarine muzeale, nxitjen e aktiviteteve artistike, social-kulturore dhe edukative në Qendër;

e) Sponsorizimet;

f) Botimet;

g) Interesat e depozitave bankare; 

h) Burime të tjera të lejuara nga legjislacioni shqiptar.

6.3 Themeluesit do të mbështesin veprimtarinë e Qendrës, nëpërmjet financimeve të tyre dhe kontributeve në natyrë të përcaktuara në Marrëveshjen e Bashkëpunimit të nënshkruar midis themeluesve për këtë qëllim. 
6.4 Veprimtaria financiare e Qendrës kryhet në përputhje me legjislacionin përkatës në fuqi. Bilanci për vitin fiskal miratohet nga Bordi. Qendra ka llogaritë e saj bankare, të cilat çelen dhe operojnë bazuar në urdhrat e Drejtorit Ekzekutiv, dhe përdoren vetëm për kryerjen e veprimtarisë së Qendrës, për të përmbushur misionin, qëllimin, funksionet dhe objektivat e saj, në përputhje me këtë Statut. Bordi i Drejtorëve ka të drejtë të kërkojë në çdo kohë shpjegime rreth gjendjes financiare të Qendrës dhe Drejtori Ekzekutiv i përgjigjet kërkesave të Bordit të Drejtorëve, me informacion dhe dokumente shkresore, brenda 2 (dy) javësh nga marrja e kërkesës përkatëse me shkrim.
6.5 Çdo financim i Qendrës, dhe çdo e ardhur e gjeneruar dhe e përfshirë si aktiv nga Qendra sipas përcaktimeve të legjislacionit përkatës, nuk konsiderohen fonde publike. Fondet e financuara nga AHC nuk janë objekt i Kontrollit të Lartë të Shtetit. Në rast të largimit të AHC nga Qendra, si pasojë e zgjidhjes së Marrëveshjes së Bashkëpunimit, Qendra do t’i kthejë AHC financimin e saj të painvestuar dhe papërdorur.
6.6 Çdo fond apo pasuri që do t'i shtohet Qendrës në të ardhmen do të bëhet në bazë të dispozitave të ligjit shqiptar dhe këtij Akti Themelimi.
Neni 7

Organet e Qendrës

7.1 Organet drejtuese të Qendrës janë: 

- Bordi i Drejtorëve, i cili është organi më i lartë vendimmarrës i Qendrës (“Bordi i Drejtorëve”);

· Drejtori Ekzekutiv, i cili është organi ekzekutiv i Qendrës (“Drejtori Ekzekutiv”). 

7.2 Organi më i lartë vendimmarrës i Qendrës është Bordi i Drejtorëve i cili përbëhet nga 5 (pesë) anëtarë persona fizikë, të cilët emërohen për një mandat 5 (pesë) vjeçar dhe mund të riemërohen për një numër të pakufizuar mandatesh. 
7.3 Anëtarët e Bordit të Drejtorëve zgjidhen nga themeluesit sipas procedurave dhe mënyrave të përcaktuara në nenin 14 të Statutit dhe në Marrëveshjen e Bashkëpunimit, duke respektuar gjithmonë raportin e mëposhtëm:
a) Bashkia ka të drejtë të emërojë 2 (dy) anëtarë në Bord;

b) AHC ka të drejtë të emërojë 3 (tre) anëtarë në Bord;

c) Kryetar do të jetë një prej anëtarëve të emëruar nga Bashkia.

7.4 Bordi i parë i Drejtorëve përbëhet nga anëtarët e mëposhtëm: 
1. Z. __________________ me ID ___________ dhe nr pers ___________, Kryetar;

2. Z. __________________ me ID ___________ dhe nr pers ___________, Nënkryetar;

3. Z. __________________ me ID ___________ dhe nr pers ___________, Anëtar;

4. Z. __________________ me ID ___________ dhe nr pers ___________, Anëtar;

5. Z. __________________ me ID ___________ dhe nr pers ___________, Anëtar.

7.5 Kryetar i parë i Bordit të Drejtorëve do të jetë _______________________ për një mandat prej 2 (dy) vjetësh. Pas përfundimit të mandatit të parë, kryetari zgjidhet nga Bordi i Drejtorëve ndërmjet anëtarëve, sipas procedurave të nenit 15 të Statutit.

7.6 Numri i anëtarëve të Bordit të Drejtorëve mund të rritet ose zvogëlohet me vendim të Bordit të Drejtorëve të miratuar me shumicë të cilësuar, por në asnjë rast nuk mundet që numri i anëtarëve të Bordit të Drejtorëve të jetë më i vogël se 3 (tre). Në çdo rast Bordi përbëhet nga numër tek anëtarësh.

Neni 8

Shpërndarja

8.1 Qendra shpërndahet në këto raste :

a) Me propozim të Themeluesve dhe vendim të Bordit të Drejtorëve;

b) Kur qëllimi i Qendrës është përmbushur ose nuk mund të përmbushet më;

c) Kur është larguar nga qëllimi i përcaktuar në statut ose kur ka filluar të kryejë veprimtari të kundra ligjshme;

d) Në rastin e forcës madhore, sipas parashikimeve në Marrëveshjen e Bashkëpunimit; 

e) Në raste të tjera të parashikuara nga ligji.

8.2 Në rastet e parashikuara në shkronjat a), b), d), e), shpërndarja vendoset me vendim me shumicë të cilësuar të Bordit të Drejtorëve, ndërsa në rastin e parashikuar në shkronjën c), me vendim të gjykatës kompetente.
Neni 9

Zgjidhja e Mosmarrëveshjeve
9.1
Te gjitha mosmarrveshjet  ne lidhje me kushtet dhe përcaktimet e këtij Akti Themelimi do te dërgohen për zgjidhje në Gjykatën Kompetente Shqiptare.

9.2
Për mosmarrëveshjet që mund të lindin midis anëtarëve të Bordit të Drejtorëve dhe organeve të Qendrës, apo midis vetë strukturave të tij, me objekt vendimet e këtyre organeve apo strukturave, do të bëhen përpjekje që të zgjidhen me mirëkuptim ndërmjet tyre. Në të kundërt, ato do t’i drejtohen për zgjidhje gjykatës kompetente në Republikën e Shqipërisë.

Neni 10

Gjuha

10.1
Ky Akt Themelimi eshte hartuar ne shqip, ne katër kopje origjinale. 

Neni 11

Data e hyrjes ne fuqi 

11.1 Ky Akt Themelimi hyn ne fuqi menjehere pas nënshkrimit nga Themeluesit. 

PER THEMELUESIT

     Bashkia Tiranë 



Qendra Shqiptare e Trashëgimisë - AHC
____________________



____________________

     Z. Erion Veliaj 




Z. 

